
ᓄᓇᕗᒻᒥ ᐃᕐᓂᓱᒃᓰᓂᕐᒧᑦ ᑲᔪᓯᒋᐊᖅᐸᓪᓕᐊᓂᒃᓴᖓ ᓄᑖᙳᕆᐊᖅᓯᒪᔪᖅ 
ᕕᕝᕗᐊᕆ 2007 

 
 
ᐃᕐᓂᓱᒃᓰᓂᕐᒧᑦ ᑲᑐᔾᔨᖃᑎᒌᑦ ᑲᑎᒪᕕᒡᔪᐊᕐᓂᕆᓛᖅᑕᖓ: 

ᐃᕐᓂᓱᒃᓰᓂᕐᒧᑦ ᑲᑐᔾᔨᖃᑎᒌᑦ ᓄᓇᕗᒻᒥ ᓇᓗᓇᐃᖅᑕᐅᓯᒪᓕᖅᑐᑦ ᓱᓴᐃᔭᑎᐅᓕᕐᓂᖓᓂ. ᐃᕐᓂᓱᒃᓰᕙᒃᑐᑦ ᓄᓇᕗᒻᒥ 
ᐃᓚᐅᔭᕆᐊᖃᕈᓐᓃᖅᑐᑦ ᓄᓇᑦᑎᐊᕐᒥ ᐃᕐᓂᓱᒃᓰᓂᕐᒧᑦ ᑲᑐᔾᔨᖃᑎᒌᖏᓐᓄᑦ. ᑲᑐᔾᔨᖃᑎᒌᑦ ᑲᑎᒪᔨᙳᖅᑎᑦᑎᓚᐅᖅᐳᑦ 
ᓄᓇᕗᒥᐅᑕᕐᓂᒃ ᐃᓚᒋᔭᐅᔪᖃᖅᖢᓂ; ᕋᐃᒡᒋᓕ ᐆᑦᑐᕙ ᒥᑦᑎᒪᑕᓕᖕᒥᐅᑕᖅ ᓯᕗᓕᖅᑎᒋᔭᐅᓪᓗᓂ ᐊᖓᔪᖅᑳᕆᔭᐅᕗᖅ 
ᓇᑦᑎᖅ ᖃᙳᕐᓗ ᐃᖃᓗᖕᓂᑦ ᓄᓇᓕᒃ ᑐᖓᓕᕆᓪᓗᓂᐅᒃ.   
 
ᐃᕐᓂᓱᒃᓰᓂᕐᒧᑦ ᑲᑐᔾᔨᖃᑎᒌᑦ ᓄᓇᕗᒻᒥ ᐱᔭᒃᓴᕆᔭᖓ ᐃᑲᔪᖅᓱᐃᕙᒡᓗᑎᑦ ᐊᑐᓕᖅᑎᑦᑎᓇᓱᒃᐸᒡᓗᑎᓪᓗ 
ᓇᓗᓇᐃᔭᖅᑕᐅᓯᒪᔪᓂᒃ ᐃᓄᖕᓂᑦ ᐱᖅᑯᓯᑐᖃᖓ ᐊᑐᖅᑕᐅᓪᓗᓂ ᐃᕐᓂᓱᒃᓰᓂᕐᒧᑦ ᐃᑲᔪᖅᓱᖅᑕᐅᒋᓪᓗᑎᑦ 
ᐃᕐᓂᓱᒃᓰᔨᓪᓚᑦᑖᑦ ᐃᕐᓂᓱᒃᓰᕙᒃᑐᑦ ᓄᓇᕗᒻᒥ. ᑲᑐᔾᔨᖃᑎᒌᑦ ᐃᑲᔪᖅᓱᐃᓂᐊᖅᑐᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓐᓄᓪᓗ ᓄᓇᕗᒻᒥ ᓯᓚᑦᑐᖅᓴᕐᕕᖏᓐᓂᓪᓗ ᐱᓕᕆᐊᖃᖅᑎᓪᓗᒋᑦ ᐱᕙᓪᓕᐊᑎᑦᑎᕙᒡᓗᑎᑦ ᐱᓕᕆᐊᒃᓴᓂᑦ 
ᐃᕐᓂᓱᒃᓰᓂᕐᒧᓪᓗ ᐃᓕᓴᖅᑕᐅᕙᒃᑐᓄᓪᓗ. ᐱᕙᒌᔭᖅᑕᐅᕙᓪᓕᐊᔪᖅ ᑲᑎᒪᑎᑦᑎᓛᕐᓂᖅ ᕕᕝᕗᐊᕆ 2007-ᒥᑦ ᐃᖃᓗᖕᓂ, 
ᐱᖅᑯᓯᕐᒥᒍᑦ ᐃᕐᓂᓱᒃᓰᕙᒃᑐᑦ ᓄᓇᕗᒻᒥᐅᑦ ᐱᒃᑯᒋᔭᐅᓛᖅᑐᑦ ᑲᑎᒪᓕᖅᐸᑕ.     
 
 
ᓯᖓᐃᔪᓄᑦ ᐱᓕᕆᔨ/ᐃᕐᓂᓱᒃᓰᓂᕐᒧᑦ ᐱᓕᕆᐊᖅ: 

ᖁᕕᐊᓱᒍᑎᒋᑦᑎᐊᕐᒥᔭᕗᑦ ᓯᕗᓪᓕᖅᐹᑦᑎᐊᒥᒃ ᐊᓂᒍᐃᓚᐅᖅᓯᒪᔪᑦ ᐊᕐᕌᒍᓕᒫᒧᑦ ᓯᖓᐃᔪᓄᑦ ᐱᓕᕆᓂᕐᒧᑦ 
ᐱᔪᓐᓇᐅᑎᑖᓚᐅᖅᓯᒪᔪᓄᑦ ᐅᑯᓄᖓ: ᑕᐃᔮᓐ ᑎᒃᑕᒃ ᐊᒻᒪ ᕋᐃᔅᓱᓪ ᔫᓐᔅ. ᐊᕐᕌᒍ ᐱᖃᑦᑎᖅᖢᓂ ᑕᓪᓕᒪᓂᒃ 
ᐃᓕᓐᓂᐊᖅᑐᖃᓕᓚᐅᕆᕗᖅ ᓯᑎᐱᕆᐅᑎᓪᓗᒍ ᑲᖏᖅᖠᓂᕐᒥᑦ ᑭᕙᓪᓕᕐᒥᐅᑦ ᓯᓚᑦᑐᖅᓴᕐᕕᖓᓐᓂᑦ. ᒪᕐᕉᖕᓂᒃ 
ᐃᓕᓐᓂᐊᖅᑎᑕᖃᖅᖢᓂ ᐊᕐᕕᐊᕐᒥᐅᑖᖕᓂᒃ ᐱᖓᓱᓂᓪᓗ ᑲᖏᖅᖠᓂᕐᒥᐅᑕᕐᓂᑦ.  
 
8-ᓂᒃ ᐱᓇᓱᐊᕈᓯᓂᑦ ᑲᖏᖅᖠᓂᕐᒦᓚᐅᖅᖢᑎᑦ, ᐊᕐᕕᐊᕐᒥᐅᑖᒃ ᐊᖏᕐᕋᐅᓚᐅᖅᐴᒃ ᐱᓕᕆᓪᓚᕆᒋᐊᖅᑐᓕᖅᖢᑎᒃ 
ᐃᓕᓐᓂᐊᕆᐊᒃᑲᓐᓂᓕᖅᖢᑎᓪᓗ. ᑕᒪᓐᓇ ᐱᓕᕆᐊᖑᓚᐅᖅᐳᖅ ᐊᔪᕐᓇᙱᑦᑐᖅᓯᐅᕐᓂᖅᓴᐅᖁᓪᓗᒋᑦ ᖃᑕᙳᑎᒌᑦ 
ᐃᓅᖃᑎᒌᒃᑐᑦ, ᑐᔪᕐᒥᓂᖅ ᐃᓕᓐᓂᐊᖅᑎᓄᑦ, ᐱᓕᕆᐊᒥᒡᓗ ᐃᓚᐅᑎᑦᑎᓇᓱᖕᓂᖅ ᓄᓇᖅᑲᑎᒌᓄᑦ. 
ᐋᓐᓂᐊᕕᖕᒥᙶᖅᓯᒪᔪᒥᒃ ᐃᓕᓴᐃᔨᒥᒃ ᐃᓚᐅᔪᖃᓚᐅᖅᐳᖅ ᐃᓕᓐᓂᐊᖅᑎᓂᒃ ᐃᑲᔪᖅᓱᐃᔭᖅᑐᖅᖢᓂ 
ᐱᓕᕆᓪᓚᕆᒋᐊᖅᑐᖅᓯᒪᑎᓪᓗᒋᑦ. 
 
ᑕᒪᓐᓇ ᓱᓕ ᐃᖏᕐᕋᑎᓪᓗᒍ, ᐊᕐᕌᒍ ᐱᖃᑦᑎᖅᑎᓪᓗᒍ ᐃᓕᓐᓂᐊᕈᑎᓕᐅᖅᑕᐅᓯᒪᔪᖅ ᖃᐅᔨᓴᖅᑕᐅᓚᐅᖅᐳᖅ 
ᐱᓕᕆᓪᓚᕆᒋᐊᖅᑐᖅᓯᒪᓂᕐᓗ ᐱᓕᕆᐊᖑᓛᖅᖢᓂ ᑲᖏᖅᖠᓂᕐᒥᑦ ᐃᖃᓗᖕᓂᓗ. ᐊᓂᒍᐃᑦᑎᐊᖅᑐᑦ ᐃᓱᓕᑦᑎᔪᑦ ᐊᕐᕌᒍ 
ᐱᖃᑦᑎᖅᑎᓪᓗᒍ ᐃᓕᓐᓂᐊᖅᑎᑦᑎᔪᓐᓇᐅᑎᑖᓛᖅᑐᑦ ᐃᕐᓂᓱᒃᓰᓂᕐᒧᑦ. ᑭᖑᓂᐊᒍᓪᓕ ᐃᕐᓂᓱᒃᓰᔨᙳᖅᓴᓇᔭᖅᖢᑎᑦ 
ᐊᕐᕌᒎᑉ ᐃᓗᐊᒍᑦ. 
 
ᓯᓚᑦᑐᖅᓴᕐᕕᒡᔪᐊᖅ ᐅᑭᐅᖅᑕᖅᑐᒥ ᑕᐃᔭᐅᔪᖅ (UCN) ᐱᓕᕆᖃᑎᖃᖃᑦᑕᖅᐳᖅ ᓄᓇᕗᒻᒥ ᓯᓚᑦᑐᖅᓴᕐᕕᖏᓐᓂᑦ 
ᐃᕐᓂᓱᒃᓰᓂᕐᒧᑦ ᐃᓕᓐᓂᐊᖅᑎᑦᑎᓂᕐᒧᓪᓗ ᓯᓚᑦᑐᖅᓴᕐᕕᒡᔪᐊᖅ ᐅᑭᐅᖅᑕᖅᑐᒥ ᐃᓚᐅᓂᕆᖃᑦᑕᖅᑕᖓ 
ᑲᔪᓯᑎᑦᑎᑦᑎᐊᕋᓱᖕᓂᐊᖅᑐᖅ ᐃᓕᓐᓂᐊᕐᓂᕆᔭᐅᔫᑉ ᑭᖑᓪᓕᖅᐹᖓ, ᐊᑐᕈᓐᓇᕐᓂᕐᒧᑦ ᐊᓂᒍᐃᑦᑎᐊᖅᓯᒪᔪᑦ 
ᖁᑦᑎᖕᓂᖅᓴᒧᑦ ᐱᓕᕆᔪᓐᓇᕐᓂᖅᑖᖅᑎᑕᐅᓗᑎᑦ ᐃᕐᓂᓱᒃᓰᔨᓪᓚᑦᑖᑎᑐᑦ, ᒪᓂᒪᑎᑕᐅᑦᑎᐊᖁᓪᓗᒍ. 
 
ᓯᖓᐃᔪᓄᑦ ᐱᓕᕆᔨᓄᑦ ᐱᓕᕆᐊᖅ ᐋᖅᑭᒃᑕᐅᓯᒪᔪᖅ ᐊᔪᙱᓐᓂᕆᔭᐅᔪᑦ ᐱᐅᓯᒋᐊᖅᑕᐅᔪᓐᓇᖁᓪᓗᒋᑦ 
ᐅᓄᖅᓯᒋᐊᖅᑕᐅᔪᓐᓇᖁᓪᓗᒋᓪᓗ ᐃᓄᐃᑦ ᐱᓕᕆᖃᑕᐅᕙᓪᓕᐊᔪᑦ ᓯᖓᐃᔪᓄᓪᓗ ᓱᕈᓯᓄᓪᓗ ᐃᓅᓯᑦᑎᐊᕆᖕᓂᕐᒧᑦ. 
ᐃᓐᓇᓪᓚᕇᑦ ᐃᓚᐅᔪᓐᓇᓚᐅᕆᕗᑦ ᓴᖅᑭᑦᑎᕙᓪᓕᐊᑎᓪᓗᒋᑦ ᐃᓕᓐᓂᐊᕈᑎᓕᐅᖅᑕᐅᔪᒧᑦ. ᑲᑎᒪᓂᖅᑕᖃᓚᐅᖅᓯᒪᑎᓪᓗᒍ 
ᒪᕐᕉᖕᓂᑦ ᐊᕕᒃᓯᒪᔫᖕᓂᒃ, ᐃᓐᓇᓪᓚᕇᑦ ᓄᓇᕗᒥᙶᖅᓯᒪᔪᓂᑦ ᑐᑭᓯᓇᖅᓯᑎᑦᑎᑦᑎᐊᓚᐅᖅᐳᑦ ᐃᓕᖅᑯᓯᕆᔭᐅᔪᒧᑦ 
ᐃᓚᒋᔭᐅᔪᑦ ᐱᓕᕆᐊᒃᓴᐅᑉ ᐃᓗᐊᓃᑦᑕᕆᐊᓖᑦ ᖃᓄᐃᓕᖓᔭᕆᐊᖃᕐᒪᖔᑕ. 

ᐊᒻᒪᑦᑕᐅᖅ, ᑕᕐᕆᔭᕈᓐᓇᐅᑎᒃᑯᑦ ᐊᐱᖅᓱᖅᑕᐅᔪᖃᓚᐅᕐᒥᖕᒪᑦ ᐱᖅᑯᓯᑐᖃᕐᒥᒍᑦ ᐃᕐᓂᓱᒃᓰᕙᒃᑐᕕᓂᕐᓄᑦ 
ᓂᐱᓕᐅᖅᑕᐅᔪᒪᓪᓗᑎᑦ ᖃᐅᔨᒪᓂᖏᑦ. ᑕᒪᓐᓇ ᖃᐅᔨᒪᓂᕆᔭᐅᔪᖅ ᐃᓚᓕᐅᔾᔭᐅᓚᐅᖅᐳᖅ ᑕᒪᐃᓐᓄᑦ 
ᐃᓕᓐᓂᐊᒐᒃᓴᐅᔪᓄᑦ ᐱᔭᒃᓴᐅᓂᐊᕆᓪᓗᓂᓗ ᐅᖃᓕᒫᒐᒃᓴᐅᓗᓂ ᐊᑐᐊᒐᓕᐊᕆᓯᒪᓕᕐᓗᓂ. ᓂᕆᐅᒋᔭᖃᕆᕗᒍᑦ 
ᐃᓚᓕᐅᔾᔨᔪᒪᓪᓗᑕ ᐸᐅᒃᑑᑎᒃᑯᑦ ᐊᖏᒡᓕᓯᒪᔪᖁᑎᖏᑎᒍᑦ ᑲᑎᖅᓱᖅᑕᐅᔪᖁᑎᖏᑎᒍᑦ ᐱᖅᑯᓯᑐᖃᕆᔭᐅᔪᖅ 
ᐃᕐᓂᓱᒃᓰᓂᕐᒧᑦ ᖃᐅᔨᒪᓂᕆᔭᐅᔪᒧᑦ ᓯᕗᓂᒃᓴᑦᑎᓐᓄᑦ ᐃᓕᓐᓂᐊᕐᓂᐅᖃᑦᑕᓛᖅᑐᒧᑦ. 
 
ᑐᕌᒐᕗᑦ ᑲᔪᓯᑎᑦᑎᑦᑎᐊᕈᒪᓪᓗᑕ ᓇᓗᓇᐃᖅᓯᒪᔪᑦ ᐃᕐᓂᓱᒃᓰᕙᒃᑐᓕᒫᑦ - ᐅᑯᐊᖑᕗᑦ, ᐃᕐᓂᓱᒃᓰᕙᒃᑐᓕᒫᑦ ᐊᑐᖅᐸᒃᑐᑦ 
ᐃᓕᓯᒪᓪᓚᕆᒃᑐᑦ ᐃᕐᓂᓱᒃᓰᓂᕐᒥᑦ ᒪᓕᒃᐸᒃᑕᖏᓐᓂᒃ- ᐱᓕᕆᔪᓐᓇᕐᓂᖃᕐᓗᑎᓪᓗ ᐃᒃᐱᒋᔭᖃᑦᑎᐊᕐᓗᑎᓪᓗ 
ᐱᖅᑯᓯᑐᖃᕐᒥᑦ ᐃᓄᖕᓂᑦ ᐊᔪᙱᑕᐅᔪᓂᑦ ᐃᕐᓂᓱᒃᓰᓂᕐᒧᑦ. 
 
 
 
ᒪᓕᒐᐃᑦ ᑎᑎᕋᖅᓯᒪᔪᑦ: 

ᓄᓇᕗᑦ ᒐᕙᒪᖓ ᐱᕙᒌᔭᖅᑎᑦᑎᔪᒪᕗᑦ ᒪᓕᒐᐃᑦ ᑎᑎᕋᖅᓯᒪᔪᑦ ᓴᖅᑭᑕᐅᓛᖁᓪᓗᒋᑦ 2007 ᕿᑎᖅᐸᖅᑎᓪᓗᒍ 
ᐱᑕᖃᖅᐸᒌᖅᑎᑦᑎᓇᔭᖅᑐᖅ ᒪᓕᒐᑎᒍᑦ ᖃᐅᔨᕝᕕᐅᒋᐊᕈᓐᓇᕋᔭᖅᑐᓂᑦ ᐊᑐᕆᐊᖃᕋᔭᖅᑐᓂᒃ 
ᐊᔪᕈᓐᓃᖅᓴᕐᓂᐅᖃᑦᑕᕋᔭᖅᑐᖅ ᐃᓕᑕᕆᔭᐅᓯᒪᔪᓄᑦ ᐃᕐᓂᓱᒃᓰᔨᓄᑦ ᓄᓇᑦᑎᐊᓕᒫᒥ. 
 
ᐃᓄᐃᑦ ᑲᑎᙵᓪᓗᑎᑦ ᐱᓕᕆᖃᑎᒌᑦ ᕿᒥᕐᕈᓯᒪᓕᖅᑐᑦ ᒫᓐᓇ ᐊᑐᖅᑕᐅᔪᒥᒃ ᒪᓕᒐᓕᐊᕆᓯᒪᔪᒥᒃ ᐊᓯᖏᓐᓂᙶᖅᑐᓂᒃ 
ᑭᒡᒐᖅᑐᐃᕕᐅᔪᓂ ᖃᐅᔨᒋᐊᕐᕕᒋᔭᐅᓂᐊᕐᒪᑕ ᑭᓱᑦ ᐊᓯᔾᔨᕆᐊᖃᕐᒪᖔᑕ ᑭᐅᔾᔪᑕᐅᖃᑦᑕᕋᔭᖅᑐᓄᑦ ᐊᔾᔨᒋᔭᐅᙱᑦᑐᓄᑦ 
ᓄᓇᕗᒻᒥᐅᑦ ᐱᔭᕆᐊᖃᖅᑕᖏᓐᓄᑦ. ᒪᓕᒐᒃᓴᓂᒃ ᐆᒃᑐᕋᐅᑎᒥᒃ ᐱᕙᒌᔭᖅᑎᑦᑎᔪᖃᓛᖅᑐᖅ 
ᒪᓕᒐᓕᐊᕆᔭᐅᔭᕆᐊᖃᓪᓚᑦᑖᖅᑐᒧᑦ, ᓴᖅᑭᑕᐅᓇᔭᖅᖢᓂᓕ ᒪᓕᒐᓕᐅᖅᑎᓄᑦ ᒪᓕᒐᙳᖅᑎᑕᐅᖁᔭᐅᓕᕐᓗᓂ. 
 
 
ᑭᖑᓂᑦᑎᓐᓂ ᐱᓕᕆᐊᖑᓂᑯᑦ 

ᐊᒃᓱᕈᕐᓂᐅᖃᑦᑕᖅᓯᒪᔪᖅ ᐃᓕᓐᓂᐊᖅᑎᑦᑎᓂᖅ ᐃᓕᓴᕆᔭᐅᓂᕐᓗ ᐃᕐᓂᓱᒃᓰᔨᓄᑦ ᓄᓇᕗᒻᒥ ᐱᒋᐊᓚᐅᖅᓯᒪᕗᖅ ᐊᕐᕌᒍᑦ 
ᖁᓖᑦ ᐅᖓᑖᓃᓕᖅᑐᖅ. 1993-ᖑᑎᓪᓗᒍ ᑲᖏᖅᖠᓂᕐᒥ ᓄᑕᕋᒃᓴᖃᖅᖢᓂ ᓯᖓᐃᑦᑎᐊᖅᐸᒃᑐᓄᑦ ᐃᕐᓂᓱᒃᓰᓂᕐᒧᑦ 
ᐱᓕᕆᐊᒃᓴᖅ ᐱᒋᐊᓚᐅᖅᓯᒪᕗᖅ ᐊᕐᓇᐃᑦ ᐱᕝᕕᒋᔭᐅᓇᓱᓚᐅᖅᑎᓪᓗᒋᑦ ᑕᐃᔅᓱᒪᓂ ᑭᕙᓪᓕᕐᒥᐅᑕᕐᓂᒃ 
ᑕᐃᔭᐅᓚᐅᖅᓯᒪᑎᓪᓗᒋᑦ. ᐊᕐᕌᒍᓄᑦ ᐱᖓᓱᓄᑦ ᐱᓕᕆᐊᕆᔭᐅᓇᓱᒃᑐᖅ ᑮᓇᐅᔭᑎᒍᑦ ᐃᑲᔪᖅᑕᐅᓚᐅᖅᐳᑦ  ᑭᕙᓪᓕᕐᒥ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᑎᒪᔨᐅᓚᐅᖅᑐᓄᑦ ᒐᕙᒪᑐᖃᒃᑯᓐᓂᓪᓗ NHDRP-ᒃᑯᓐᓂᑦ ᑮᓇᐅᔭᖃᖅᑎᑕᐅᓚᐅᕆᓪᓗᑎᑦ. 
ᐱᓕᕆᐊᕆᔭᐅᓇᓱᒃᑐᖅ ᐱᕕᖃᖅᑎᑦᑎᓚᐅᖅᐳᖅ ᓄᑕᕋᒃᓴᖃᖅᖢᓂ ᓯᖓᐃᑦᑎᐊᖅᐸᒃᑐᓄᑦ ᐃᕐᓂᔪᓐᓇᖅᑎᑕᐅᓚᐅᖅᖢᑎᑦ 
ᑲᖏᖅᖠᓂᖅ ᐋᓐᓂᐊᕕᖓᓐᓂ ᐃᕐᓂᓱᒃᓰᔨᖃᖅᐸᒃᖢᑎᑦ ᖃᓪᓗᓈᓂᙶᖅᓯᒪᔪᓂᑦ. ᓯᖓᐃᔪᓄᑦ ᐱᓕᕆᔨᒥᒃ 
ᐃᖅᑲᓇᐃᔭᖅᑎᑦᑎᓚᐅᕆᕗᑦ ᐃᑲᔪᖅᑎᒋᔭᐅᓪᓗᓂ ᐃᕐᓂᓱᒃᓰᔨᓂᒃ ᐃᓚᐅᖁᓪᓗᒍᓗ ᓯᕗᓂᒃᓴᑦᑎᓐᓂ ᐃᓕᓐᓂᐊᕐᓂᕐᒧᑦ 
ᐃᓄᖕᓄᑦ ᐃᕐᓂᓱᒃᓰᔨᓄᑦ. 
 
1996-ᖑᑎᓪᓗᒍ ᐱᓕᕆᐊᕆᔭᐅᓇᓱᒃᑐᖅ ᐃᓚᓕᐅᔾᔭᐅᓚᐅᖅᐳᖅ ᐋᓐᓂᐊᖅᑐᓕᕆᓂᕐᒧᑦ ᑲᒪᒋᔾᔪᑕᐅᕙᒃᑐᓄᑦ 
ᓄᑖᖑᓚᐅᖅᓯᒪᓪᓗᓂ ᐱᓕᕆᐊᒃᓴᐅᔪᓂᒃ ᖃᐅᔨᒪᔭᐅᓕᓚᐅᖅᓯᒪᓪᓗᓂᓗ ᑲᖏᖅᖠᓂᕐᒥ ᐃᕐᓂᓱᒃᓰᕕᒃ ᒫᓐᓇ ᓱᓕ 
ᐱᓕᕆᕝᕕᐅᔪᖅ, ᒫᓐᓇᐅᔪᖅ ᓄᑖᑉ ᐋᓐᓂᐊᕕᐅᑉ ᐃᓚᒋᔭᐅᔪᖅ ᑲᖏᖅᖠᓂᕐᒥ. ᑕᐃᒪᙵᓂ 1996-ᖑᓚᐅᖅᑎᓪᓗᒍ 
ᐊᔪᕐᓇᖅᑐᖅᓯᐅᖃᑦᑕᖅᓯᒪᔪᒍᑦ ᐃᕐᓂᓱᒃᓰᔨᑖᖅᐸᓪᓕᐊᓂᕐᒧᑦ ᐃᕐᓂᓱᒃᓰᔨᖃᐃᓐᓇᕐᓂᕐᒧᓪᓗ, 
ᐅᖓᕙᕆᐊᕈᑎᑐᐃᓐᓇᐅᓕᖅᖢᓂ ᐅᓄᖅᓯᒋᐊᖅᑕᐅᔪᓐᓇᖅᑐᓂᒃ ᐱᓕᕆᐊᖑᕙᓪᓕᐊᔪᓐᓇᖅᑐᓄᓪᓗ. 
 
2005-ᖑᑎᓪᓗᒍ ᒫᔾᔨ-ᒥ ᐱᒋᐊᖅᑎᑕᐅᒃᑲᓐᓂᖅᖢᓂ ᐱᓕᕆᓂᖅᑕᖃᓚᐅᖅᐳᖅ ᐊᑐᓕᖁᔭᐅᔪᓂᒃ ᑲᔪᓯᑎᑦᑎᓪᓚᕆᒡᓗᑎᒃ 
ᐱᓕᕆᐊᕆᔭᐅᓇᓱᒃᑐᓂᑦ ᐃᖅᑲᓇᐃᔭᖅᑎᒋᔭᐅᓕᖅᑐᓪᓗ ᑲᔪᓯᐅᖅᑲᓕᖅᑎᓪᓗᒋᑦ ᓯᕗᒻᒧᑦ ᐃᖏᕐᕋᓂᖃᑦᑎᐊᓕᓚᐅᖅᐳᑦ. 
ᐃᕐᓂᓱᒃᓰᓂᕐᒧᑦ ᑲᔪᓯᒋᐊᖅᐸᓪᓕᐊᓂᒃᓴᖓᓐᓄᑦ ᑲᑎᒪᔨᕋᓛᖅᑕᖃᓕᖅᖢᓂ ᖃᐅᔨᓴᖅᑎᐅᖃᑦᑕᕐᓂᐊᖅᑐᑦ 
ᐱᕙᒌᔭᖅᑎᐅᕙᒡᓗᑎᓪᓗ ᐱᕈᖅᐸᓪᓕᐊᔪᖅ ᐃᕐᓂᓱᒃᓰᓂᕐᒧᑦ ᐱᔨᑦᑎᕋᐅᑏᑦ ᓄᓇᕗᒻᒥ. 
 
 

ᑖᔅᓱᒪ ᓄᑖᙳᕆᐊᖅᓯᒪᔫᑉ ᐋᖅᑭᒃᓱᐊᖑᓚᐅᖅᐳᖅ ᐅᑯᓇᙵᑦ ᔪᐊᐃᔅ ᐃᖕᓚᓐ, ᑲᐃ. ᒑᕗᓪᔅ, ᓇᑦᑎᖅ ᖃᙳᖅ, ᒪᐃᑯᓪ ᓲᓪᑕᐃᔅ, ᓇᐅᔭ 
ᕕᓕᐊᒻᔅ, ᐊᒻᒪ ᐹᑑᓯᐊ ᕕᐅᓪᓴᓐ. ᓄᑖᙳᕆᐊᖅᓯᒪᔪᖅ ᐱᔭᒃᓴᐅᖕᒥᔪᖅ ᐃᓄᒃᑎᑐᑦ ᐃᓄᐃᓐᓇᖅᑐᓪᓗ.  


